
te kotihitihi–

He Maimai Aroha mö Nätana Waka Takurua

Ripiripia, haehaea, ripiripia, haehaea. Tuakina 

Paranitia te upoko o te ngärara kai tangata. Huee 

He aha te tohu o te ringaringa. He kawakawa 

Tuku ki raro ki a hope rä, he korokio 

Ko te whakatau o te mate 

Huee

Te kakara o te hoa e konaki ake nei! 
Ärohirohi tonu mai tö ariä. 
E iri rä, e Koro, i runga i te haeata ki Tokomaru. 
Waiho mä mätou ö hoa pümau hei whakaupa, 
he punga whakawhenua i ö here ki Waikato, ki te tini o te motu. 
Kua ngü te aurere möu, engari, kei te tangi tonutia koe. 
Nöu te reo i pïere i ngä pätü o te Pua Wänanga, i ngä wähi katoa i pehua rä. 
Ueue ana ngä kauhanga i tö pukukata, kia paoro te kura i tö koa. 
Käti, ko ö rongo te hau i te ao, e whakamauru nei i te tangata. 
E Koro, whäia rä ö tüpuna kia tomo koe he ao märama. 
Haere e te hoa, haere. 
Këtua - e whiti anö.

Nä Höri Manuirirangi

Manuirirangi, H. (2012). He Maimai Aroha mō Nātana Waka Takurua. Te Kōtihitihi: Ngā Tuhinga Reo Māori. 2. 7.

